
ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ 2016-ᒥ ᐊᕐᕌᒍᑕᒫᕐᓯᐅᑎᒥᒃ ᑲᑎᒪᓂᒻᒪᕆᖓᓂᑦ 

 

ᑰᑦᔪᐊᒥᑦ, ᔫᓂ 10, 2016 – ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ 22-ᒍᒍᑎᖓᓂᒃ 
ᐊᕐᕌᒍᑕᒫᕐᓯᐅᑎᒥᓂᒃ ᑲᑎᒪᓂᒻᒪᕆᖃᓚᐅᔪᕗᑦ ᔫᓂ 8-ᒥᑦ 9-ᒧᑦ, 2016-ᒥ, ᑲᑎᑦᑕᕕᒻᒥ ᑰᑦᔪᐊᒦᑦᑐᒥ. 
ᑕᕐᕋᒥᐅᒃᑯᑦ ᓂᐱᖔᒃᑯᑦ ᑐᓴᕐᓴᐅᓱᑎᒃ. ᓀᑦᑐᐃᑦ ᑐᓴᕋᑦᓴᓕᐊᕕᓃᑦ ᑐᕐᖃᑕᕐᕕᒧᑦ ᐃᕕᕐᑎᓯᕕᓐᓂᒃ, 
ᐅᕕᒐᕐᑐᐃᑦ ᓴᐳᒻᒥᔨᖏᓐᓂᒃ, ᓇᐅᓕᒫᓂᒃ ᐃᓗᓯᓕᕆᓂᕐᒥᒃ ᐊᒻᒪᓗ ᖃᓄᐃᖕᖏᓯᐊᕐᓗᓂ ᐃᓅᓯᖃᕐᓂᒥᒃ, 
ᓘᓯ ᓵᕐᓚᐳᐊᒧᑦ ᓄᐃᑕᑎᑕᕕᓃᑦ, ᐃᑲᔪᕐᓯᒪᓂᕋᕐᓱᓂ ᓄᓇᕕᒻᒥ ᐅᕕᒐᕐᑐᐃᑦ ᒪᑭᑕᑦᓯᐊᕆᐊᖃᕐᓂᖏᓐᓂᒃ.  
 
ᑲᑎᒪᓂᕐᒥ, ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᓇᐅᓕᒫᓅᓕᖓᔪᓂᒃ ᑐᓴᕐᑎᓯᒍᖃᖃᑦᑕᓚᐅᔪᕗᑦ 
ᓄᓇᓕᓕᒫᓂ ᓯᕗᓪᓕᐅᔭᐅᒋᐊᓕᓐᓂᒃ ᐃᓗᓯᓕᕆᓂᕐᒨᓕᖓᔪᓂᒃ ᐃᓄᓕᕆᓂᕐᓅᓕᖓᔪᓂᓪᓗ 
ᐅᖃᐅᓯᖃᕐᓱᑎᓪᓗ ᐊᕐᕌᒍᑕᒫᕐᓯᐅᑎᓂᒃ ᐱᓇᓱᐊᕐᑕᐅᔪᕕᓂᕐᓂᒃ ᑐᓴᕐᑎᓯᒍᑎᓂᒃ.  
 
ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᐅᐱᒍᓱᓐᓂᖃᕐᓂᒥᔪᑦ ᓄᓇᕕᒻᒥᑦ ᐱᓯᒪᔪᓂᒃ ᐃᑲᔪᕐᓯᖃᑕᐅᓯᒪᔪᓂᒃ 
ᓄᓇᕕᒻᒥᐅᓂᒃ ᐃᓗᓯᓕᕆᓂᕐᒥᒃ ᐃᓄᓕᕆᓂᕐᒥᓗ ᐱᓇᓱᕝᕕᓂ. ᐁᑦᑐᑕᕕᓃᑦ ᐅᐱᒋᔭᐅᒍᑎᒥᒃ, 
ᐱᐅᓴᐅᑎᓕᐊᒍᓯᒪᔪᒥᓪᓗ ᐅᕕᒐᕐᑐᓄᑦ ᐅᓪᓗᕆᐊᕐᒥ ᐃᕕᕐᑎᓯᕕᒻᒥ ᒪᓐᑐᕆᐊᒦᑦᑐᒥ 
ᓂᓪᓕᕕᖃᕐᑎᑕᐅᑦᓱᑎᓪᓗ. ᐅᐱᒋᔭᐅᖃᑕᐅᔪᕕᓂᖅ ᐊᑭᓂᓯ ᖁᒫᓗᒃ, ᐃᕐᓂᓱᑦᓰᔨ ᐃᓅᓕᑦᓯᕕᒻᒥ 
ᐋᓐᓂᐊᕕᒻᒥ ᐳᕕᕐᓂᑐᕐᒦᑐᒥ ᐃᑲᔪᕐᓯᒪᔪᖅ ᐃᕐᓂᓱᑦᑐᓂᒃ 669-ᓂᒃ ᐃᓅᓕᕐᑐᖃᕐᑎᓗᒍ 1986-ᒥᓂᑦ, 
ᐱᒍᑦᔨᓯᒪᓂᕐᒥᓄᑦ ᐋᓐᓂᐊᕕᒻᒥ. “ᖃᓄᐃᖕᖏᓯᐊᕐᑎᓯᒋᐊᖃᕋᑦᑕ ᐃᓅᓕᕐᐸᑐᓂᒃ, ᓯᕗᓕᕐᑎᓴᕆᒐᑦᑎᒋᑦ, 
ᓄᓇᓕᓐᓂ ᓯᕗᓕᕐᑎᓴᐅᒻᒪᑕ ᐋᓐᓂᐊᓯᐅᕐᑎᒪᕆᑦᓴᕆᒐᑦᑎᒋᑦ ᐋᓐᓂᐊᓯᐅᕐᑎᑐᐃᓐᓇᓴᕆᒐᑦᑎᒋᑦ, 
ᐃᒥᐊᓗᑦᓴᐸᒐᓯ ᐋᖓᔮᓐᓇᑐᕐᑐᓴᕐᐸᒐᓯ ᐱᐊᕋᑦᓴᖃᕈᑦᓯ”, ᐊᑭᓂᓯ ᐅᖃᕐᑐᕕᓂᖅ ᐅᐱᒋᔭᐅᒍᑎᑖᕐᓱᓂ.   
 
ᐊᕐᕌᒍᕐᒥ 2015-16-ᒥ ᐅᐸᓘᒪᓇᕐᑑᖃᑦᑕᓚᐅᔪᕗᖅ, ᐱᕙᓪᓕᐊᓇᕐᑑᓱᓂᓗ ᐱᒐᓱᐊᒻᒪᕆᓐᓇᑑᕙᑦᓱᓂᓗ. 
ᐱᓇᓱᖃᑎᖃᑦᓯᐊᐸᑦᑐᒍᑦ ᐋᓐᓂᐊᕖᓐᓂᒃ ᑕᒣᓐᓂᒃ ᑮᓇᐅᔦᑦ ᐊᐅᓚᑕᐅᒋᐊᖃᕐᓂᖏᓐᓄᑦ 
ᑲᔪᓯᑎᑕᐅᒋᐊᖃᕐᓂᖏᓐᓄᓗ ᐊᕐᕌᒍᕐᓄᑦ ᐊᒥᓱᓄᑦ ᐸᕐᓀᑕᐅᓯᒪᔪᑎᒍᑦ ᐱᓇᓱᐊᕐᑕᐅᒋᐊᖃᕐᓯᒪᔪᑦ 
ᐱᒍᑦᔨᓯᐊᕆᐊᕈᒪᑦᓱᒋᑦ ᓄᓇᕕᒻᒥᐅᑦ. “ᐃᓱᓕᐅᑎᒋᑦᓱᒍ, ᖃᐅᔨᕙᓪᓚᒍᒪᒻᒥᔭᕗᑦ ᐱᓇᓱᐊᑦᓯᐊᐸᓐᓂᖏᓐᓂᒃ 
ᐱᓇᓱᑦᑎᖏᑦᑕ ᐃᓗᓯᓕᕆᓂᕐᒥᒃ ᐃᓄᓕᕆᓂᕐᒥᓗ ᐱᓇᓱᕝᕖᑦ. ᑐᓂᒪᑦᓯᐊᓂᖓ ᑭᖕᖒᒪᒋᔭᐅᔪᓂᒃ 
ᓄᓇᕕᒻᒥᐅᓄᑦ ᑌᒫᓪᓗᑐᖅ ᐱᕙᓪᓕᖁᑎᑦᓯᐊᒍᕙᑉᐳᖅ. ᓇᑯᕐᒦᐳᖓ ᓄᓇᓕᓕᒫᓂ ᐱᓇᓱᕝᕕᓂᒃ 
ᐱᓇᓱᖃᑎᐅᕙᑦᑐᓂᓪᓗ ᐃᑲᔪᕐᓯᒪᕙᒻᒪᑕ ᐱᓇᓱᖃᑎᐅᑦᓯᐊᓱᑎᓪᓗ” , ᐅᖃᕐᓯᒪᔪᖅ ᐃᓕᓴᐱ ᐅᐃᑦᑕᖓᖅ, 
ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᐊᖓᔪᕐᖄᖓ.  
 
ᓇᑯᕐᒦᒃ ᑲᑎᒪᔪᓄᑦ ᐃᓚᐅᓐᓂᕋᑦᓯ. 
 
ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᓇᐅᓕᒫᓅᓕᖓᑦᓱᓂ ᐱᓇᓱᕝᕕᐅᕗᖅ ᓄᐃᑕᐅᓯᒪᑦᓱᓂ 1978-ᒥ 
ᔦᒥᓯ ᐯᒥ ᑯᐯᒃᓗ ᑕᕐᕋᖓᓂ ᐊᖏᖃᑎᒌᒍᑎᒧᑦ. ᑲᒪᒋᔭᑦᓴᖃᕐᓱᑎᒃ 55 ᐃᑳᖓᔫᑉ ᖁᓛᓃᑦᑐᓕᒫᓂᒃ 
ᐃᓗᓯᓕᕆᓂᕐᒥᒃ ᐃᓄᓕᕆᓂᕐᒥᓗ ᐱᒍᑦᔨᐅᑎᓂᒃ ᓄᓇᓕᓐᓂ ᖁᓕᓪᓗ ᓯᑕᒪᓪᓗᓂ.  

